
DECLARACIÓN CONXUNTA 
DA CADEA DE VALOR DO SECTOR DA CONSTRUCIÓN DE GALICIA 

Por medidas urxentes e estruturais ante o impacto da crise de Oriente Medio 

As organizacións abaixo asinantes representamos á cadea de valor do sector da construción de Galicia. 

Manifestamos a nosa fonda preocupación polo grave impacto que a crise de Oriente Medio está a provocar 
na nosa actividade. A escalada dos prezos da enerxía, dos carburantes e das materias primas, xunto coa 
volatilidade dos mercados de subministración, está a comprometer o equilibrio dos contratos en vigor, a 
viabilidade de novos proxectos e a propia capacidade do sector para seguir investindo, contratando e 
contribuíndo ao progreso de Galicia. 

Esta declaración formúlase nun ton institucional e construtivo. Non se dirixe contra ningún axente público 
nin privado: reclama unha resposta compartida, á altura dunha conxuntura que afecta o interese xeral e o 
futuro inmediato dun sector estratéxico para o emprego, as infraestruturas e a transición ecolóxica do 
noso país e, de forma urxente, para achegar solucións á grave crise de acceso á vivenda que padece a 
cidadanía.  

Diagnose 

Os sobrecustos enerxéticos, de materias primas e de man de obra, non poden ser absorbidos polas 
estruturas actuais das empresas. As marxes están comprimidas, os contratos asinados antes da crise 
resultan inviables, a concorrencia nas licitacións públicas diminúe e o marco normativo de revisión de 
prezos —pensado para unha contorna de inflación estable— mostra a súa insuficiencia. De prolongarse a 
situación, a viabilidade de moitas empresas, o emprego cualificado e a capacidade técnica acumulada ao 
longo de décadas verán comprometido o seu futuro. Asimesmo, a promoción e construcción de novas 
vivendas, e a necesaria rehabilitación das existentes, veríase seriamente comprometida. 

Medidas urxentes 

Reclamamos das Administracións competentes a adopción inmediata de medidas excepcionais: 

• Revisión excepcional de prezos dos contratos públicos en execución afectados pola escalada de
custos, sen límites que deixen desprotexidas ás empresas e incluíndo os principais conceptos
afectados.

• Actualización dos prezos de licitación dos contratos pendentes de adxudicar, para axustalos á
realidade do mercado e evitar licitacións desertas.

• Actualización periódica e automática dos prezos máximos do módulo de vivenda protexida.

• Apoio á liquidez: Liñas específicas de avais e financiamento bonificado, anticipación de certificacións
e redución dos prazos de pagamento das Administracións.

Medidas estruturais 

A crise actual evidencia debilidades de fondo que esixen reformas de carácter permanente: 

• Revisión de prezos como regra xeral nos contratos do sector público, cun marco estable, automático
e que reflicta a evolución real dos custos. Os riscos extraordinarios e alleos á dilixencia do contratista
non poden recaer de forma desproporcionada sobre o sector privado.

• Planificación estable: plans plurianuais de investimento que permitan planificar capacidade,
formación e innovación.



• Resiliencia e autonomía estratéxica: apoio á transición enerxética do sector e ao reforzo das cadeas
de subministración críticas.

• Impulso á construción industrializada: Apoio á modernización dos procesos construtivos mediante a
industrialización e a prefabricación, como vía estratéxica para a transformación do sector, reducir o
impacto da inestabilidade dos prezos dos materiais e mellorar a resiliencia do tecido produtivo.

• Viabilidade da vivenda accesible: Traballo conxunto para o deseño de políticas que mitiguen o
encarecemento da vivenda, imprescindible para reactivar a súa construción e dar resposta á
demanda social.

Compromiso 

As organizacións asinantes comprometémonos a colaborar lealmente coas Administracións públicas e a 
contribuír cos nosos datos, análises e propostas á procura de solución, e a difundir os principios e propostas 
aquí recollidos. Solicitamos, con igual lealdade, unha resposta á altura do reto. 

En Galicia, a 10 de xuño de 2026. 

Por unha cadea de valor competitiva, resiliente e ao servizo do interese xeral de Galicia. 

Listado de organizacións que ratifican esta declaración 

Fundación Galicia Constrúe, Clúster da Construción; Clúster da Madeira e o Deseño de Galicia; AGEINCO; 
Colexio de Enxeñeiros Técnicos de Obras Públicas de Galicia; Colexio Oficial de Enxeñeiros Industriais de 
Galicia; Colexio de Enxeñeiros de Camiños, Canais e Portos de Galicia; Asociación Provincial de la 
Construcción de Pontevedra; ALAGAL - Asociación de Laboratorios de Control y Acreditación; 
ANEFHOP (Asociación Productores Hormigón); Federación Galega da Construción; ASFACEDE; 
Clúster TIC; Asociación Provincial de la Construcción de Ourense; Asociación Provincial de la 
Construcción de A Coruña; Consello Galego de Colexios de Aparelladores e Arquitectos Técnicos; 
Colegio Oficial de Ingenieros Técnicos Industriales de Vigo; Colegio de Arquitectos de Galicia; 
Clúster Galego de Solucións Ambientais e Economía Circular, Viratec; y Asociación Provincial 
de la Construcción de Lugo; Federación Gallega de Promotores Inmobiliarios, 
FEPROGA. 

